
Retorik merupakan satu seni pemakaian bahasa yang menarik, indah dan estetik bagi 

memujuk atau mempengaruhi pembaca. Selain itu, retorik juga melibatkan penggunaan 

bahasa yang memfokuskan aspek keterampilan, kesantunan dan pengaplikasian bahasa 

yang berkesan dalam berkomunikasi secara lisan atau tulisan. Penyelidikan yang akan 

dilaksanakan oleh pengkaji dalam kajian ini adalah mengenai penggunaan retorik 

dalam Hikayat Merong Mahawangsa. Objektif kajian ini adalah untuk membincangkan 

lima teknik retorik dalam Kisah Pengislaman Maharaja Derbar Raja II, Hikayat 

Merong Mahawangsa berdasarkan Teori Retorik Moden (1993). Objektif kedua pula 

adalah untuk menganalisis teknik retorik yang dominan dalam Kisah Pengislaman 

Maharaja Derbar Raja II, Hikayat Merong Mahawangsa. Kajian ini dijalankan 

berdasarkan Teori Retorik Moden (1993) oleh Enos & Brown. Kajian ini juga 

berpandukan sebuah buku hikayat Melayu yang diperkenalkan oleh Siti Hawa Haji 

Salleh (1998) sebagai bahan kajian iaitu Hikayat Merong Mahawangsa. Namun, kajian 

ini dijalankan terhadap satu bab sahaja dalam Hikayat Merong Mahawangsa iaitu Kisah 

Pengislaman Maharaja Derbar Raja II. Pengumpulan data bagi kajian ini adalah 

melalui kaedah analisis teks. Sehubungan dengan itu, keputusan kajian ini mendapati 

bahawa penulis Hikayat Merong Mahawangsa telah menerapkan kelima-lima teknik 

retorik iaitu retorik penceritaan, retorik pemerian, retorik pemujukan, retorik 

pendedahan dan retorik penghujahan. Keputusan kajian ini juga menunjukkan 

kekerapan penggunaan teknik retorik yang paling dominan dalam penulisan bab 4, 

Hikayat Merong Mahawangsa. Keputusan kajian mendapati bahawa teknik retorik 

yang paling dominan ialah retorik penceritaan iaitu sebanyak 18 kali atau 48.7%. 

Kekerapan penggunaan teknik retorik yang kedua tinggi ialah retorik pemerian, 

pemujukan dan penghujahan iaitu sebanyak 5 kali atau 13.5%, manakala kekerapan 

penggunaan yang paling rendah adalah sebanyak 4 kali atau 10.8% iaitu retorik 

pendedahan. Oleh itu, jelaslah bahawa penerapan retorik dalam penghasilan karya 

kreatif terutamanya hikayat dapat menjamin kualiti penulisan yang baik dan menarik. 

Abstract of thesis presented to the Senate of Universiti Putra Malaysia in fulfillment of 

the requirement for the degree of Master of Arts 

March 2019 

 

 

Chairman :   Rohaidah Kamaruddin, PhD 

Faculty :   Modern Language and Communication 

 

 

Rhetoric is an interesting, fascinating and aesthetic used in persuading and influencing 

readers. Besides that, rhetoric also involves the use of language that focuses on the 

effective language skills, politeness and its application verbally or in writing. The 

research will be about the usage of rhetoric in Hikayat Merong Mahawangsa. The 

objectives of this study are to discuss five rhetorical techniques in the Islamization 

Story of King Derbar Raja II, Hikayat Merong Mahawangsa based on Modern Rhetoric 

Theory (1993). The second objective is to analyze the dominant rhetorical techniques 

in the Islamization Story of King Derbar Raja II, Hikayat Merong Mahawangsa. This 

research is carried out based on Modern Rhetoric Theory (1993) by Enos & Brown. 

This study also based on a Hikayat Melayu book that was introduced by Siti Hawa Haji 

Salleh (1998) entitled Hikayat Merong Mahawangsa. However, this study only focuses 

on one chapter from the book which is Islamization Story of King Derbar Raja II. The 

method used for collecting data is based on text analysis method. Therefore, the 

findings of the study found that the author of Hikayat Merong Mahawangsa had 

applied the five rhetorical techniques which is narrative rhetorical, description 

rhetorical, persuasive rhetorical, exposition rhetorical and argumentation rhetorical. 

The results of this study also show the frequency of rhetorical techniques used most in 

writing chapter 4, Hikayat Merong Mahawangsa. The results of the study found that the 

most dominant rhetorical technique was the narrative rhetoric which is 18 times or 

48.7%. The second highest of rhetorical technique is the description rhetorical, 

persuasive rhetorical and argumentation which is 5 times or 13.5%, while the lowest 

frequency of usage is 4 times or 10.8%, namely exposition rhetorical. Hence, it is clear 

that rhetorical application in producing creative works especially hikayat is able to 

assure the quality and interesting writing.  

BAB 1 

 

 

PENGENALAN 

 

 

1.1 Pendahuluan 

 

 

Hikayat tergolong dalam salah satu bidang kesusasteraan Melayu tradisional. Asal usul 

perkataan hikayat diambil daripada bahasa Arab yang membawa maksud cerita atau 

bercerita. Selain itu, ada juga pendapat yang menyatakan bahawa hikayat merujuk 

kepada bentuk cerita naratif. Menurut Kamus Dewan Edisi Keempat (2010), hikayat 

merupakan cerita-cerita lama yang disampaikan dalam bentuk prosa yang mengisahkan 

sesuatu perkara atau peristiwa sama ada dihikayatkan atau orang yang empunya 

hikayat. Cerita yang terkandung di dalam hikayat merupakan penceritaan yang 

disampaikan secara lisan dan ditulis semula sebagai salah satu bahan bacaan dengan 

menggunakan format penceritaan lisan. Kebiasaannya, hikayat mengandungi cerita-

cerita yang disampaikan secara panjang lebar tentang seseorang tokoh atau peristiwa-

peristiwa penting yang pernah berlaku. Misalnya Hkayat Hang Tuah yang 

menceritakan tentang kepahlawanan seorang laksamana Melayu yang disampaikan dari 

satu generasi ke satu generasi sebagai salah satu kebanggaan bangsa Melayu. Namun 

begitu, terdapat juga hikayat yang wujud tetapi tidak dapat dipastikan nama penulis dan 

tarikh hikayat tersebut ditulis seperti Hikayat Merong Mahawangsa. 

 

 

Hikayat Merong Mahawangsa adalah sebuah karya Melayu yang agung dan sangat 

penting dalam meriwayatkan atau menerangkan sejarah penubuhan negeri Kedah dan 

asal usul keturunan raja-raja Kedah. Walaupun penulis dan tarikh penulisannya tidak 

dapat dibuktikan, namun hikayat ini merupakan penghasilan sastera yang memaparkan 

pemikiran bangsa Melayu pada zaman dahulu mengenai bentuk dan format penulisan 

sejarah yang tersendiri (Harun, 2000). Setiap kerajaan Melayu zaman dahulu 

mempunyai hasil sasteranya yang tersendiri yang menyatakan sejarah keturunan raja-

rajanya, sejarah penubuhan negeri, perkembangan sejarah negeri sejak awal hingga ke 

akhir penubuhannya berpandukan konsep sejarah yang menjadi pegangan masyarakat 

Melayu tradisional. Namun begitu, teks Hikayat Merong Mahawangsa mempunyai 

kelainan kerana teks ini menjelaskan tentang salasilah keturunan raja Kedah 

berdasarkan mitos dan lagenda (Siti Hawa Salleh, 1998). Antara mitos dan lagenda 

yang dinyatakan dalam hikayat ini adalah tentang peristiwa serangan burung garoda, 

perkahwinan antara Putera Rom dengan Puteri China dan Raja Bersiung. Walau 

bagaimanapun, mitos dan lagenda ini tidak diselitkan begitu sahaja sebagai sesuatu 

kisah dongeng, tetapi ia mempunyai fungsi dan peranannya yang tersendiri bagi 

mengesahkan sejarah salasilah raja dan pemerintahan negeri Kedah (Siti Hawa Salleh, 

1998). 

 

 

1.2 Sejarah Kedah 

 

 

Menurut Haji Buyong Adil (1980), sejarah keturunan Raja Kedah bermula lebih kurang 

pada tahun 630 iaitu semasa kedatangan seorang raja dari Parsi yang dikenali sebagai 

© C
OPYRIG

HT U
PM



2 

 

Maharaja Derbar Raja atau Raja Merong Mahawangsa. Kenyataan turut disokong oleh 

Siti Hawa Salleh (1998) yang mengatakan bahawa nenek moyang kepada raja-raja 

Kedah merupakan seorang raja daripada keluarga diraja Rom yang bernama Raja 

Merong Mahawangsa. Akibat tewas dalam peperangan dengan Raja Parsi, Maharaja 

Derbar Raja telah berhijrah ke Sri Langka dan kemudiannya baginda sampai ke Kuala 

Sungai Qilah. Maharaja Derbar Raja berjumpa dengan Tun Derma Dewa dan Tun 

Perkasa iaitu ketua orang Melayu di Kedah. Oleh kerana kelakuan dan budi baginda 

yang baik, Maharaja Derbar Raja telah diangkat menjadi Raja di Kedah yang juga 

merupakan raja yang pertama. Semasa pemerintahannya, Maharaja Derbar Raja telah 

membina sebuah kota dan ibu negeri yang terletak di hulu negeri Kedah yang bernama 

Langkasuka. Kota Langkasuka dibina pada tahun 634 yang sekarangnya terletak dalam 

Mukim Sik. Hal ini turut disokong oleh Siti Hawa Salleh (1998) yang menyatakan 

bahawa Raja Merong Mahawangsa telah singgah di sebuah negeri dan meletakkan 

nama Langkasuka terhadap negeri tersebut sempena kegembiraan alangkah suka iaitu 

penduduk tempatan menebas, menebang dan membina kota untuk raja mereka yang 

baharu. 

 

 

Kajian ini menfokuskan kepada Raja kedah yang kesembilan dan merupakan raja yang 

pertama memeluk agama Islam iaitu Maharaja Derbar Raja II atau Sultan Muzaffar 

Shah. Pada zaman baginda memerintah Kedah pada tahun 1136 (531 H), datang 

seorang ulama dari Yaman yang bernama Syeikh Abdullah bin Syeikh Ahmad bin 

Syeikh Qaumiri bersama sebelas orang lagi sahabatnya ke Kedah lalu mengadap 

Maharaja Derbar Raja II di Istana Bukit Meriam. Syeikh Abdullah telah menerangkan 

tentang kebaikan dan kemurnian agama Islam kepada baginda dan menteri-menterinya. 

Akhirnya Maharaja Derbar Raja II dan para menterinya memeluk agama Islam dan 

Syeikh Abdullah telah mencadangkan supaya baginda menukarkan namanya kepada 

Sultan Muzaffar Shah serta negeri Kedah menjadi Kedah Darul‟l Aman. Hal ini turut 

disokong oleh Siti Fairus Kamarudin (2015)  yang menyatakan bahawa Raja Kedah 

iaitu Maharaja Derbar Raja II telah diislamkan oleh Syeikh Abdullah Yamani iaitu 

seorang ulama dari Yaman dan nama Maharaja Derbar Raja II telah ditukar kepada 

Sultan Muzaffar Shah. Selepas Sultan Muzaffar Shah memeluk agama Islam, baginda 

telah membina masjid dan sebuah menara azan di puncak Gunung Jerai seperti yang 

dicadangkan oleh Syeikh Abdullah. Menurut Syeikh Abdullah, menara tersebut bukan 

sahaja menjadi tempat pertama azan dilaungkan, namun berfungsi sebagai sebuah 

binaan yang memberikan tanda bahawa bermulalah era pemerintahan Islam di negeri 

Kedah. 

 

 

1.3 Retorik dalam Penulisan 

 

 

Asal usul istilah retorik adalah daripada perkataan Greek iaitu tenhne rhetorike yang 

membawa maksud art of speech dalam bahasa Inggeris, manakala dalam bahasa 

Melayu bermaksud seni berpidato. Retorik adalah satu seni pemakaian bahasa yang 

menarik dan estetik untuk memujuk, mempengaruhi serta menarik perhatian pembaca 

atau pendengar. Dalam bidang penulisan, retorik digunakan sebagai salah satu teknik 

penulisan yang berkesan untuk menghasilkan satu penulisan yang kreatif dan 

berkualiti. Di samping itu, retorik juga digunakan bagi menambahkan keindahan 

terhadap jalan cerita dan idea yang hendak ditonjolkan dalam sesebuah penulisan sama 

ada cerpen, puisi, novel, hikayat dan sebagainya. Oleh itu, tidak hairanlah jika penulis 

memasukkan unsur retorik dalam penulisannya kerana hal ini memberikan banyak 

manfaat yang boleh diaplikasikan dalam penghasilan karya yang tidak hambar, segar 

dan bermutu. 

 

 

1.4 Pernyataan Masalah 

 

 

Setiap kajian yang dijalankan semestinya bermula daripada masalah-masalah tertentu 

yang berlaku dalam persekitaran sosial dan bahasa yang digunakan. Oleh hal yang 

demikian, kajian ini juga dijalankan berdasarkan masalah-masalah yang timbul 

daripada kajian-kajian lepas. Kajian mengenai Hikayat Merong Mahawangsa telah 

lama menarik perhatian para pengkaji dari dalam dan luar negara. Misalnya kajian yang 

dilaksanakan oleh Mohamed Nazreen Shahul Hamid dan Md. Salleh Yaapar (2015) 

berkaitan dengan analisis perbandingan unsur naratif dalam adaptasi teks Hikayat 

Merong Mahawangsa kepada filem. Fokus kajian ini ialah perbandingan unsur naratif 

dalam Hikayat Merong Mahawangsa dan watak yang ditekankan cuma Merong 

Mahawangsa sedangkan terdapat lebih banyak lagi nama besar yang disebut dalam 

hikayat tersebut seperti Maharaja Derbar Raja II atau Sultan Muzaffar Shah. Justeru, 

terdapat lompang kajian yang boleh diisi dengan kajian yang akan dijalankan tentang 

teknik retorik dalam Hikayat Merong Mahawangsa. Kajian yang akan dilaksanakan ini 

juga bertujuan untuk mengangkat martabat tokoh yang penting semasa zaman 

pemerintahan Kedah iaitu Sultan Muzaffar Shah atau Maharaja Derbar Raja II 

terutamanya dalam penyebaran agama Islam. 

 

 

Menurut Asrul Azuan Mat Dehan (2016) dalam kajiannya tentang retorik dalam novel, 

beliau telah mencadangkan bahawa kajian seterusnya boleh dilakukan dengan 

menggunakan genre penulisan yang lain seperti cerpen, puisi dan lain-lain supaya dapat 

dilakukan perbandingan atau persamaan dan mencari titik pertemuan terhadap fungsi 

retorik yang tepat dan jelas. Dengan ini, pengkaji menyahut cadangan tersebut dengan 

melakukan kajian tentang retorik dalam hikayat. Pengkaji menjalankan kajian secara 

tuntas bagi meluaskan pengetahuan dalam bidang retorik dengan memberikan tumpuan 

kepada unsur retorik yang terkandung dalam Hikayat Merong Mahawangsa. Oleh itu, 

kajian yang akan dilakukan ini dapat menganalisis teknik retorik yang dominan dalam 

Hikayat Merong Mahawangsa. 

 

 

1.5 Persoalan Kajian 

 

 

Persoalan kajian yang timbul adalah seperti berikut: 

i. Apakah lima teknik retorik yang terdapat dalam Kisah Pengislaman 

Maharaja Derbar Raja II, Hikayat Merong Mahawangsa berdasarkan Teori 

Retorik Moden (1993)? 

ii. Apakah teknik retorik yang dominan dalam Kisah Pengislaman Maharaja 

Derbar Raja II, Hikayat Merong Mahawangsa? 

1.6 Objektif Kajian 

 

 

Objektif kajian yang hendak dicapai adalah seperti berikut iaitu untuk: 

i. Membincangkan lima teknik retorik dalam Kisah Pengislaman Maharaja 

Derbar Raja II, Hikayat Merong Mahawangsa berdasarkan Teori Retorik 

Moden (1993). 

ii. Menganalisis teknik retorik yang dominan dalam Kisah Pengislaman 

Maharaja Derbar Raja II, Hikayat Merong Mahawangsa. 

 

 

1.7 Batasan Kajian 

 

 

Kajian ini dilakukan terhadap sebuah buku hikayat Melayu iaitu Hikayat Merong 

Mahawangsa yang disusun oleh Siti Hawa Haji Salleh (1998). Buku Hikayat Merong 

Mahawangsa ini dipilih kerana ia menceritakan tentang sejarah kewujudan Merong 

Mahawangsa yang penuh dengan kegemilangan pada zaman pemerintahannya daripada 

awal kedatangan sehingga baginda kembali semula ke Rom. Namun begitu, kajian ini 

hanya terbatas dalam salah satu bab dalam Hikayat Merong Mahawangsa iaitu bab 

empat yang menceritakan tentang kisah pengislaman Maharaja Derbar Raja II dan 

rakyat Kedah. Di samping itu, kajian ini juga lebih memfokuskan kepada unsur retorik 

dalam bab empat Hikayat Merong Mahawangsa berdasarkan Teori Retorik Moden 

(1993) oleh Enos dan Brown. Oleh hal yang demikian, kajian ini akan membincangkan 

lima teknik retorik dalam Kisah Pengislaman Maharaja Derbar Raja II, Hikayat 

Merong Mahawangsa berdasarkan Teori Retorik Moden (1993) dan menganalisis 

teknik retorik yang dominan dalam Kisah Pengislaman Maharaja Derbar Raja II, 

Hikayat Merong Mahawangsa. Hikayat Meong Mahawangsa dipilih sebagai bahan 

kajian kerana hikayat ini merupakan sebuah hikayat yang menceritakan tentang asal 

usul keturunan Raja Kedah dan sejarah kewujudan negeri Kedah. Kedua, hikayat ini 

juga terdapat dalam pelbagai versi seperti versi Maxwell 16, Maxwell 21, Sejarah 

Negeri Kedah, von de Wall, R.J. Wilkinson, Sturrock, Logan dan koleksi Thomson. 

J.T. Akhir sekali Hikayat Merong Mahawangsa ini juga telah diangkat oleh kerajaan 

bagi mengesahkan sejarah keturunan raja dan pemerintahan negeri Kedah. 

 

 

 

1.8 Kepentingan Kajian 

 

 

Hikayat Merong Mahawangsa (1998) menceritakan tentang sejarah asal usul negeri 

Kedah, susun galur keturunan diraja Kedah dan sejarah kedatangan agama Islam di 

Kedah. Dalam hikayat tersebut juga menyatakan bahawa Maharaja Derbar Raja II atau 

Sultan Muzaffar Shah merupakan raja Kedah yang pertama memeluk agama Islam. 

Oleh kerana hikayat merupakan satu bahan bacaan yang berat, maka kajian ini 

dilakukan bagi menarik minat masyarakat untuk membacanya. Hal ini demikian kerana 

bahasa yang digunakan dalam penulisan hikayat adalah bahasa Melayu lama dan 

penceritaan hikayat juga selalunya panjang serta meleret. Dengan ini, kajian tentang 

Hikayat Merong Mahawangsa dilaksanakan bagi merincikan hikayat dengan lebih 

mudah agar masyarakat dapat memahami dengan mudah tentang isi kandungan dan 

jalan cerita yang disampaikan melalui hikayat tersebut. Seterusnya kajian tentang 

© C
OPYRIG

HT U
PM



5 

 

retorik dalam Kisah Pengislaman Maharaja Derbar Raja II ini juga dapat memberikan 

satu ilmu pengetahuan yang baharu kepada masyarakat terutamanya masyarakat Islam 

di Malaysia kerana kemasukan agama Islam bermula setelah Maharaja Derbar Raja II 

terbuka hati untuk memeluk agama Islam. Hasil daripada kajian ini, masyarakat bukan 

sahaja dapat mempelajari ilmu tentang retorik, malah masyarakat turut terdedah tentang 

sejarah penubuhan negeri Kedah dan Sultan Kedah yang pertama memeluk agama 

Islam. 

 

 

Seterusnya, retorik adalah satu bidang yang meluas dan kajian ini menjadi pemangkin 

terhadap kajian hikayat bukan sahaja untuk bidang sastera, tetapi menjangkau ke 

bidang linguistik. Pengkaji mendapati bahawa terdapat blog-blog yang menulis tentang 

retorik dalam pelbagai genre penulisan termasuklah penulisan hikayat. Namun, 

penulisan di blog-blog ini tidak dapat dijadikan sebagai rujukan berbentuk akademik 

kerana penulisan tersebut tidak mempunyai bukti-bukti yang jelas dan dikukuhkan oleh 

pandangan para sarjana. Oleh hal yang demikian, kajian ini dilakukan supaya dapat 

dijadikan sebagai salah satu sumber rujukan akademik kepada para pengkaji yang lain. 

Misalnya, penyelidik yang hendak melakukan kajian dalam bidang yang sama, mereka 

boleh menjadikan kajian ini sebagai sumber inspirasi untuk melaksanakan kajian yang 

baharu secara lebih terperinci. Perkara ini dapat memberi manfaat kepada penyelidik 

yang lain untuk meneruskan kajian terhadap Hikayat Merong Mahawangsa bagi 

mengupas zaman kegemilangan tamadun Melayu iaitu Kedah Tua. 

 

 

Akhir sekali, kajian ini penting untuk pengetahuan generasi yang akan datang kerana 

Hikayat Merong Mahawangsa merupakan penulisan kreatif yang tidak sepopular 

Sejarah Melayu yang ditulis sebanyak 32 versi walaupun terdapat sedikit perbezaan 

antara satu sama lain. Hikayat adalah karya sastera yang perlu dibuktikan kesahihannya 

kepada generasi Y dan Z supaya mereka dapat menghayati sejarah penubuhan bangsa, 

ketamadunan masyarakat, kepimpinan beraja yang berdaulat. Dalam Hikayat Merong 

Mahawangsa ada menceritakan tentang kombinasi mitos dengan realiti seperti Nabi 

Sulaiman dan burung Geroda, manakala watak seperti Seri Rama dan Hanuman yang 

terdapat dalam Hikayat Seri Rama juga disebutkan dalam Hikayat Merong 

Mahawangsa. Selain itu, Hikayat Merong Mahawangsa juga menceritakan mitos 

tentang Raja Bersiung, Raja Buluh Betung dan Puteri Seluang. Mitos tentang 

pengembaraan Syeikh Abdullah dengan Penghulu Iblis atau Syaitan juga diceritakan 

dalam hikayat ini dan kisah tersebut menjadi bahan kajian dalam kajian ini. Oleh itu, 

kajian ini sedikit sebanyak menyumbangkan ilmu pengetahuan dan memudahkan 

pemahaman tentang hikayat kepada generasi moden. 

 

 

1.9 Definisi Operasional 

 

 

1.9.1 Retorik 

 

 

Retorik adalah teknik pemakaian atau penggunaan bahasa secara berkesan dalam 

penulisan atau pertuturan. Retorik juga merupakan penggunaan seni pemakaian bahasa 

yang menarik dan indah bagi memujuk atau mempengaruhi pendengar atau pembaca. 

Di samping itu, retorik juga adalah satu disiplin ilmu yang mempunyai kaitan dengan 

wacana untuk memaklumkan sesuatu, menyampaikan sesuatu dan mempengaruhi 

manusia. Dalam kajian ini, retorik mempunyai kaitan dengan pemakaian bahasa yang 

menarik dan indah dalam penulisan Hikayat Merong Mahawangsa. 

 

 

1.9.2 Hikayat 

 

 

Hikayat merupakan kata pinjaman daripada bahasa Arab yang bererti cerita atau 

bercerita. Hikayat merujuk kepada cerita-cerita silam yang disampaikan dalam bentuk 

prosa tentang sesuatu perkara atau peristiwa sama ada disampaikan secara lisan atau 

ditulis semula sebagai salah satu bahan bacaan. Penulisan hikayat melibatkan 

penyampaian cerita tentang seseorang tokoh atau peristiwa-peristiwa penting yang 

pernah berlaku secara meleret dan panjang lebar. 

 

 

1.9 Kesimpulan 

 

 

Bab ini telah membincangkan secara keseluruhan mengenai kajian yang berkaitan 

dengan retorik dalam Hikayat Merong Mahawangsa berlandaskan Teori Retorik Moden 

(1993) oleh Enos dan Brown. Di samping itu, pernyataan masalah, objektif kajian dan 

kepentingan kajian yang dikemukakan adalah untuk dijadikan sebagai rujukan kepada 

para pengkaji bahasa yang lain agar dapat memperluaskan lagi kajian dalam bidang 

retorik. Bab seterusnya, pengkaji membincangkan tentang kajian tentang retorik dan 

hikayat oleh pengkaji lepas dari dalam dan luar negara bagi mengukuhkan dapatan 

penyelidikan retorik dalam Hikayat Merong Mahawangsa. 

